
			ARGIA SORTZEN DEN IZARTEGIA


		




		

			kolibri


			Demagun diodala uda,


			idazten dudala “kolibri” hitza,


			gutunazal batean sartu,


			eta daramadala maldan behera


			buzoiraino. Eskutitza


			zabaltzen duzunean


			gogoan izango dituzu


			egun haiek eta zenbat,


			zenbateraino maite zaitudan.


			Raymond Carver


		




		

			ATE ZURIAK ETA ZILARRA


		




		

			Bajaba como un gran animal no visible


			a abrevar lo celeste.


			José Ángel Valente


			Luz en el alma, luz en la cocina,


			de noche luz y de mañana luz


			y luz entre las sábanas del sueño.


			Las redes que temblaban en la luz


			siguen saliendo claras del océano.


			Pablo Neruda


			Argiak geletan esnatzen ditu itzalak.


			Georg Trakl


		




		

			argiaren errepublika


			Abiatzen gara


			betiereko biderantz


			etxeko sua iziotuta dugularik,


			dohatsu, ez asturugaitz,


			gure bularra hatsantuta dagoela,


			bedatsearen abisua heldu barik dela,


			lanturuen mezu eragingabeak gugan.


			Halaz guztiz ere abiatzen gara,


			aingeruak baikinan,


			argia sortzen den izartegira.


		




		

			estigma isilak


			Denboraren jirabira eternalean


			agertu dira berriz


			leihoetako kristalen ninietan


			ganduz


			neguko brodaduraren


			estigma isilak.


			Eta horretan, bizitzaren esentzia


			ihesi doakigula


			begitandu zait.


		




		

			zeru okreak


			Lainoak gau gaziaren zaporea du


			zeru okrearen azpiko aidean.


			Gure itzala


			bustitzen duen lantzerrak


			pisua dakarkio gorputz akituari.


			Eta bere dekadentziak


			mugatzen du zirriborrozko 


			espazioa, non


			larrazkenak bere leinu 


			doratua zabaltzen duen,


			ditugun eleak 


			bakardadeari edekiz.


		




		

			leihoen oinetan


			Plazent izanen litzaidake zurekin,


			altxalilien hegoen hauts koloretsua bezala,


			itsatsirik egotea,


			eta haiek bezala ere,


			erabat flakaturik, leihoetako


			beirinen oinetan


			hiltzea.


		




		

			isilkara


			Iziotu da ilunabarra


			argi arraiez beterik.


			Mokorren beso luzeak


			nonahi, iragan dira.


			Leopardoak,


			zaldi lodiak,


			elefante uherrak.

